Bæjarráð  Hveragerðisbæjar


Fundargerð 480. fundar


Ár 2008, fimmtudaginn 7. ágúst  kl. 8:00 kom bæjarráð saman til fundar á skrifstofu bæjarins.

Mættir voru: Eyþór H. Ólafsson, Guðmundur Þór Guðjónsson og Róbert Hlöðversson.  
Ennfremur sátu fundinn Aldís Hafsteinsdóttir, bæjarstjóri og Helga Kristjánsdóttir, skrifstofustjóri sem ritaði fundargerð í tölvu.

Eyþór H. Ólafsson formaður setti fund og stjórnaði.  
Eftirfarandi fært til bókar:   
1. Bréf sem borist hafa frá:.

1.1. Ásgeiri Ásgeirssyni frá 22. júlí 2008.

Í bréfinu býður Ásgeir Ásgeirsson f.h. lóðareigenda lóðarinnar nr. 171-614 í Öxnalækjarlandi Hveragerðisbæ lóðina til kaups.

Bæjarstjóra falið að ræða við bréfritara. 

1.2. Sorpstöð Suðurlands frá 25. júlí 2008.



Í bréfinu er boðað til félagsfundar þann 16. september á Hótel Selfossi vegna fyrirhugaðra kaupa Sorpstöðvar Suðurlands á viðbótarhlutafé í Förgun ehf.. 
Bæjarráð samþykkir að Sorpstöð Suðurlands auki hlut sinn í Förgun um 6 mkr enda verði kaupin fjármögnuð af eigin fé Sorpstöðvar og ekki verði um aukaframlag aðildarsveitarfélaga að ræða.  Bæjarráð vill jafnframt koma þeirri skoðun sinni á framfæri að eðlilegt sé að með tímanum losi Sorpstöð Suðurlands sig út úr rekstrinum og selji sinn hlut til sláturleyfishafa.  Í framtíðinni er því eðlilegra að reynt verði að fá nýja hluthafa inn í félagið, einhverja sem þar eiga beinna hagsmuna að gæta í stað þess að sækja í sífellu viðbótarframlög í sjóði sveitarfélaganna vegna rekstrarvanda Förgunar.
1.3. 365 hf frá 31. júlí 2008.


Í bréfinu er óskað eftir að fá að setja upp fréttablaðakassa í Hveragerði fyrir Fréttablaðið. 

Meirihluti bæjarráðs lagði fram eftirfarandi tillögu.


Bæjarráð hefur áður fjallað um tilsvarandi erindi frá 365 hf  en þá var því hafnað.   Ekkert það hefur gerst sem gefur tilefni til annars en sömu afgreiðslu í dag og því er lagt til að erindinu verði hafnað.




Eyþór H. Ólafsson




Guðmundur Þór Guðjónsson.


Fulltrúi minnihlutans lagði fram eftirfarandi tillögu.

Bæjarfulltrúi A-listans leggur til að Pósthúsinu verði leyft að fara í þróunarverkefni á dreifingu Fréttablaðsins ef það leiðir til betri þjónustu við íbúa Hveragerðis.  Í ljósi þess að einungis helmingur bæjarbúa fá Fréttablaðið heim til sín vegna manneklu teljum við að leyfa eigi umrætt verkefni til tilraunar. 




Róbert Hlöðversson

Tillaga minnihlutans borin upp og felld með 2 atkvæðum meirihlutans, minnihlutinn með.


Tillaga meirihlutans borin upp og samþykkt með tveimur atkvæðum meirihlutans, minnihlutinn sat hjá.



2. Fjárhagsleg málefni.

2.1. Þjónustusamningur um farandgæslu við Securitas hf.



Lagður fram þjónustusamningur við Securitas vegna farandgæslu á fasteignum bæjarins. 


Samningurinn samþykktur með tveimur atkvæðum meirihlutans. Minnihlutinn sat hjá með eftirfarandi bókun.

Undirritaður situr hjá við afgreiðslu með eftirfarandi bókun; 


Bæjarfulltrúi A-listans telur að eðlilegast sé að þetta verkefni sem og önnur verkefni á vegum bæjarins séu boðin út eins og minnihluti hefur ítrekað bent á. 




Róbert Hlöðversson.
2.2. Minnisblað frá Lex lögmönnum v/ endurgreiðslu byggingarleyfisgjalda frá 31. júlí. 

Lagt fram minnisblað frá Lex  lögmönnum vegna endurgreiðslu byggingarleyfisgjalda.
Í minnisblaðinu kemur fram það álit lögmanna að Hveragerðisbæ sé heimilt að fara að ákvæðum samþykktar 414/2008 um endurgreiðslu byggingargjalda og endurgreiða þau því ekki.

Fulltrúar meirihlutans lögðu fram eftirfarandi tillögu.

Meirihluti bæjarráðs telur að bæjarráð hafi ekki aðrar forsendur til ákvarðanatöku en gildandi samþykkt og fyrirliggjandi álit lögmanns.  Því verði byggingar- og þjónustugjöld tæknideildar ekki endurgreidd. 




Eyþór H. Ólafsson


Guðmundur Þór Guðjónsson

Fulltrúi minnihlutans lagði fram eftirfarandi tillögu.

Undirritaður leggur til að þeim lóðarhöfum sem skila inn lóð áður en framkvæmdir hefjast beri að endurgreiða þann hluta gjaldsins sem ekki hefur verið veitt þjónusta fyrir og að endurgreiðslan sé verðtryggð miðað við byggingarvísitölu. Minnihluti telur ólöglegt af sveitarfélagi að innheimta gjöld fyrir þjónustu sem ekki hefur verið innt af hendi og vísar í því sambandi til 53. gr. skipulags-og byggingarlaga  nr.73/1997. 


Róbert Hlöðversson

Tillaga minnihlutans borin upp og felld með 2 atkvæðum meirihlutans, minnihlutinn með. Fulltrúar meirihlutans lögðu fram eftirfarandi bókun.


Meirihlutinn ítrekar að engin stoð er fyrir endurgreiðslu byggingarleyfis og þjónustugjalda önnur en sú sem samþykktir bæjarins hljóðar uppá.


Mikil vinna hefur þegar farið fram á skipulags- og tæknideild bæjarins vegna útgáfu byggingarleyfanna sem gjöldunum er ætlað að standa straum af.




Eyþór H. Ólafsson


Guðmundur Þór Guðjónsson

Tillaga meirihlutans borin upp og samþykkt með tveimur atkvæðum meirihlutans, minnihlutinn á móti.

2.3. Beiðni um styrk til drengja í úrvalsbúðum Hamars og Þórs. 

Lögð fram beiðni um styrk til 3 drengja sem stunda æfingar í úrvalsbúðum Hamars og Þórs í körfubolta. Óskað er eftir að þeir fái laun sem samsvara vinnu í unglingavinnu fyrir þann tíma sem æfingar standa.

Bæjarráð samþykkir erindið.

3. Tæknileg málefni.

3.1. Almennar leiðbeiningar til starfsmanna Hveragerðisbæjar um viðbrögð við náttúruhamförum.
Lagðar fram almennar leiðbeiningar til starfsmanna Hveragerðisbæjar um viðbrögð við náttúruhamförum. 

Bæjarráð fagnar þeirri vinnu sem fram hefur farið við gerð leiðbeininganna og þakkar um leið bæði þeim starfsmönnum bæjarins sem að gerð leiðbeininganna komu og þeim Guðrúnu Pétursdóttur, Herdísi Sigurjónsdóttur, Sólveigu Þorvaldsdóttur og Ásthildi Elvu Bernharðsdóttur fyrir þeirra mikla og góða framlag í þessari vinnu.  Bæjarráð samþykkir leiðbeiningarnar og verður unnið eftir þeim ef náttúruhamfarir eða önnur áföll verða í Hveragerði. 

3.2. Framvinduskýrsla 1 v/ jarðskjálfta 29. maí 2008.


Lögð fram framvinduskýrsla  1 vegna jarðskjálftans 29. maí s.l.


Bæjarstjóri fór yfir stöðu mála í bæjarfélaginu nú þegar tveir 

mánuðir eru liðnir frá skjálftanum.   


Framvinduskýrslan lögð fram til kynningar. 
3.3. Minnisblað vegna umferðarborða og umferðarviku í Hveragerði.

Lagt fram minnisblað frá aðstoðarmanni skipulags- og byggingarfulltrúa vegna umferðarviku og uppsetningar umferðarborða á valda staði í bæjarfélaginu sem minna eiga íbúa á að aka varlega þegar fjöldi barna fer út í umferðina á leið í skólann nú í haust.   


Bæjarráð samþykkir tillögurnar .

4. Starfsmanna málefni.

4.1. Umsókn um stuðning vegna náms í leikskólafræðum.


Lagt fram bréf frá Berglindi Pálsdóttur starfsmanni leikskólans Undralands þar sem hún óskar eftir stuðningi vegna náms í leikskólakennarafræðum.


Erindið samþykkt og bæjarstjóra falið að ganga frá samningi við 

Berglindi í kjölfarið. 


4.2. Minnisblað v/ mannvirkja- og umhverfisfulltrúa Hveragerðisbæjar.

Lagt fram minnisblað frá bæjarstjóra þar sem lagt er til að Elfa Dögg Þórðardóttir verði ráðin sem mannvirkja- og umhverfisfulltrúi Hveragerðisbæjar frá 1. september 2008. Staðan verði 70% til 1. febrúar 2009 en 100% frá þeim tíma.
Meirihluti bæjarráðs leggur fram tillögu:

Við undirritaðir leggjum til að tillögur bæjarstjóra sem fram koma í ofangreindu minnisblaði verði samþykktar.

Elfa Dögg hefur undanfarna mánuði gengt starfi aðstoðarmanns skipulags- og byggingafulltrúa og hefur það starf falist í  tímabundnum verkefnum sem tilheyra sumrinu og þeim framkvæmdum sem þá voru áætlaðar.  Á undanförnum mánuðum hafa byggingaframkvæmdir aftur á móti dregist mjög saman bæði hér sem og á landinu öllu og álag þar af leiðandi minnkað á skipulags- og tæknideild bæjarins.  Áherslur hafa því færst meira útí almenna umhirðu og fegrun bæjarfélagsins sem samræmist auk þess vel stefnu bæjarstjórnar um fallegan og blómlegan bæ.  Elfa Dögg hefur reynst afar góður starfsmaður sem í verki hefur sýnt að henni er treystandi fyrir aukinni ábyrgð.
Í ljósi ofangreinds samþykkir bæjarráð að horfið verði frá fyrri ákvörðun um að auglýsa umrædda stöðu og að Elfa Dögg Þórðardóttir verði ráðin í stöðu mannvirkja- og umhverfisfulltrúa Hveragerðisbæjar.  Ráðningin taki gildi þann 1. september 2008.   


Eyþór H. Ólafsson


Guðmundur Þór Guðjónsson.

Fulltrúi minnihlutans lagði fram eftirfarandi tillögu.

Undirritaður fagnar því átaki sem gert hefur verið í sumar varðandi fegrun bæjarins. Samkvæmt minnisblaði bæjarstjóra er aðstoðarmanni skipulags- og byggingarfulltrúa þakkaður þessi árangur en benda skal á að aðrir starfsmenn skipulags- og tæknisviðs eiga þar einnig hlut að máli. Stærsti áhrifavaldur á bættri ásýnd bæjarins er þó sú  aukna fjárveiting sem veitt var til umhverfismála á þessu ári en samkvæmt fjárhagsáætlun er áætlað 55% meira í málaflokkinn en árið á undan. Eins og fram kemur í minnisblaði bæjarstjóra hafa byggingarframkvæmdir í bæjarfélaginu því miður dregist verulega saman á undanförnum mánuðum og álagið á skipulags- og tæknisvið minnkað í samræmi við það. Jafnframt leiðir þetta til þess að tekjur bæjarins vegna þessa málaflokks dragast verulega saman. Meðan þetta ástand varir er því skynsamlegt að fresta því að ráða byggingartæknimenntaðan aðila í stöðu mannvirkja – og umhverfisfulltrúa. Tillaga bæjarstjóra um að ráða aðila menntaðan í umhverfisfræðum í stöðuna, er hins vegar í fullkomnu ósamræmi við upphaflegt markmið ráðningarinnar.  Ekki verður séð að skipulags- og byggingsarfulltrúi hafi þörf fyrir aðstoðarmann með slíkan bakgrunn þar sem nú þegar er starfandi menntaður garðyrkjufræðingur hjá skipulags- og tæknisviði bæjarins. 

Bæjarfulltrúi A-listans leggur því til að hætt verði við ráðningu mannvirkja- og umhverfisfulltrúa meðan núverandi ástand varir. 



Róbert Hlöðversson


Kl. 9:34 var gert fundarhlé.

Kl. 9:50 hélt fundur áfram.

Fulltrúar meirihlutans lögðu fram eftirfarandi bókun.

Bæjarfulltrúar meirihlutans vilja taka fram að hvergi í minnisblaði bæjarstjóra er gert lítið úr framlagi starfsmanna skipulags- og tæknisviðs heldur kemur þar einungis fram að Elfa hafi með störfum sínum sett mark sitt á umhverfi bæjarins.  Núverandi meirihluti hefur markað þá stefnu að fegra bæjarfélagið og setja umhverfismál í öndvegi.  Ráðning Elfu Daggar er hluti af þeirri stefnu.



Eyþór H. Ólafsson


Guðmundur Þór Guðjónsson

Fulltrúi minnihlutans lagði fram eftirfarandi bókun.

Meirihlutinn hefur greinilega litla trú á uppbyggingu bæjarins næstu árin þar sem staða mannvirkja- og umhverfisfulltrúa verður nú setin af aðila, sem uppfyllir ekki tilskildar hæfniskröfur til starfsins eins og fram kemur í minnisblaði bæjarstjóra.  



Róbert Hlöðversson

Tillaga minnihlutans borin upp og felld með 2 atkvæðum meirihlutans, minnihlutinn með.


Tillaga meirihlutans borin upp og samþykkt með tveimur atkvæðum meirihlutans, minnihlutinn á móti.


5. Verkfundagerðir.

5.1. Gatnagerð í Hveragerði 2008 "Bílastæði og göngustígar" frá 
5. ágúst  2008.


Fundargerðin samþykkt samhljóða.
5.2. Gatnagerð í Hveragerði 2008 frá  31. júlí 2008.


Fundargerðin samþykkt samhljóða.
5.3. Áhaldahús Hveragerðisbæjar frá 30. júlí 2008.


Fundargerðin samþykkt samhljóða.
6. Fundargerðir til kynningar.

6.1. Sorpstöð Suðurlands frá 23. júlí 2008.
Fundargerð upp lesin og samþykkt. 

Fleira ekki gert og fundi slitið kl. 10:17

Eyþór H. Ólafsson, (sign.) 


Róbert Hlöðversson  (sign.)


Guðmundur Þór Guðjónsson, (sign)


Aldís Hafsteinsdóttir, (sign)


Helga Kristjánsdóttir, (sign)

